
UVOD 
 

Potpunije razumijevanje odnosa ekonomije i ekologije, odnosno prirodne 
sredine, po prirodi zahtjeva da se jasnije odredimo prema pojmu ekonomija, 
ekologija-prirodna sredina. To su, zapravo, one razvojne koordinate u kojima se 
situira koncept održivog razvoja. 
 Terminom ''ekonomija'' najčešće se označava gazdinstvo, odnosno način 
upravljanja i uređivanja određenog domaćinstva-gazdinstva. Ovo je veoma 
pojednostavljeno tumačenje ekonomije koje vuče korijene od grčkih riječi 
''oikos'', što znači kuća, domaćinstvo, i ''nomos'' što znači pravilo, zakon. Stari 
Grci su rječju ''oikonomija'' (od čega je došlo ''oeconomija'') označavali 
praktično znanje u vođenju domaćinstva. Razvojem proizvodnih snaga društva, 
značenje ekonomije proširuje se izvan okvira domaćinstva, na naselje, grad, 
državu, a zatim i na širem međunarodnom planu. Zato se danas s pravom govori 
o ekonomiji grada, o nacionalnoj ekonomiji, o međunarodnoj i, na kraju, 
svjetskoj ekonomiji. 
 Ekonomija je veoma kompleksna naučna oblast koja proučava kako 
društva koriste oskudne resurse da bi proizvela potrebna dobra i raspodijelila ih 
među ljudima. Potpunije razumijevanje ovako definiranog pojma ekonomije 
podrazumijeva nešto šire obrazloženje koje bi se moglo iskazati na slijedeći 
način:  

Ekonomija je proučavanje načina na koji se ljudi i društvo opredjeljuju,  
uz upotrebu novca ili bez njega, da koriste oskudna proizvodna sredstva 
koja bi se mogla koristiti u alternativne svrhe, da u određenom vremenu 
proizvedu razna dobra i da ih raspodjele za potrebe potrošnje, sadašnje i 
buduće, na pojedince i grupe.1 
Ovako razumijevanje ekonomije daje mogućnost da se dobiju odgovori na 

brojna pitanja koja se postavljaju na različitim nivoima odlučivanja, kao što su:  
- Pitanja za ličnost – gdje, šta, kako raditi i kako živjeti? 
- Pitanja za poduzeća – šta, kako i za koga proizvoditi? 
- Pitanja za državu – kakvu želi privredu, koliki porezi i sl.? 
- Pitanja na svjetskom nivou – zašto, kako prevazići razlike u razvoju, 

kako unaprijediti međunarodnu razmjenu roba i usluga i sl.? 
Ekonomija je, zapravo, takva ljudska djelatnost koja se susreće sa 

problemom oskudnosti sredstava za ostvarenje odabranih ciljeva. Upravo ta 
oskudnost predstavlja funkcionalnu vezu između ekonomije i prirodne sredine iz 
koje se alimentiraju ekonomski inputi koji su po svojoj prirodi ograničeni-
oskudni. 
______________ 
1 B.Golić, Osnove ekonomije,Pravni fakultet – Univerziteta u Sarajevu, Sarajevo, 1996. god., 
str.20 

